
మాయా-త్రియామాసు  నిమీలితాక్షం
లోక-త్రియామాసు  వినిద్రమేనమ్  ।

లోకస్య రీత్యా హి నిబోధయామి
సాక్షాద్గురుం  శ్రీశశి -శేఖరేన్ద్రమ్  ॥

ప్రాతస్సరోజ -కుసుమాని విహాయ నిద్రాం
బాలారుణాతప-సువర్ణమయాని  నిత్యమ్ ।

కూజన్మరాల-కల-హంసరవైః  స్తువన్తి
శ్రీచన్ద్రశేఖర  -గురో తవ సుప్రభాతమ్  ॥ ౧॥

భృఙ్గాశ్చ  పీత-మధు-మత్త-విలాసినీభిః
యుక్తాస్సరోజ-వనజాత-సురేణు-పీతాః ।

త్వాం సంస్తువన్తి  మధురైః  కల-గుఞ్జనైః   స్వైః
శ్రీచన్ద్రశేఖర  -గురో తవ సుప్రభాతమ్  ॥౨॥

ఏలా-లవఙ్గ -నవమాలతి-మల్లికాద్యాః
గన్ధీని  నిత్యమమలాని లతాస్సుమాని ।

అర్చన్తి పల్లవ -కరైర్వినతా  గృహీత్వా
శ్రీచన్ద్రశేఖర  -గురో తవ సుప్రభాతమ్  ॥ ౩॥

తుభ్యం రసాల-కదలీ-పనసాది-వృక్షాః
కూజద్విహఙ్గ -నివహైర్మధురం  స్తువన్తః  ।

మాధ్వీక-సఙ్గ -మధురం ఫలముద్వహన్తి
శ్రీచన్ద్రశేఖర  -గురో తవ సుప్రభాతమ్  ॥ ౪॥

కావేరి-వారి-కృత-మజ్జన -పూతదేహాః
వేదాది-మన్త్ర -నివహైర్ముఖరీ -కృతాశాః ।

విప్రాస్స్తువన్తి    సతతం నత-మస్తకాస్త్వాం
శ్రీచన్ద్రశేఖర  -గురో తవ సుప్రభాతమ్  ॥ ౫॥

1



శ్రీచన్ద్రశేఖేన్ద్రసరస్వతీసుప్రభాతాష్టకమ్    

భక్తాశ్చ తే విహిత-కర్మ-చయా విశుద్ధాః
భక్త్యార్జితాఖిల -విశిష్ట -ఫలైక -హస్తాః ।

త్వద్దర్శనామఘహరాం  పరిలబ్ధుకామాః
శ్రీచన్ద్రశేఖరగురో   తవ సుప్రభాతమ్  ॥౬॥

భూత్యా సితేన వపుషా భువి శైవ -తత్త్వం
శక్త్యఽర్పితేన  మనసా వర-శాక్త-తత్త్వమ్ ।

నారాయణేతి వదతా వదనేన విష్ణోః
తత్త్వం త్వయా ప్రకటితం  తవ సుప్రభాతమ్  ॥ ౭॥

స్వామిన్ పదాబ్జ -మధుపా ఇవ భక్త-లోకాః
సేవాం విధాతుమధునా తవ జాగరూకాః ।

ఉత్తిష్ఠ పఙ్కజ-పదాని నిధాయభూమౌ
పూర్వం వదామి వినతస్తవ సుప్రభాతమ్  ॥౮॥

ఇత్యష్టకం  శుభకరం కలి-కల్మషఘ్నం
భక్తేన కేనచిదహో పరిజల్పితం చ ।

ఉత్థాయ  జల్పతి నరో వినతః ప్రభాతే
సన్మఙ్గలాని  లభతే బహుధాఽతిశీఘ్రమ్  ॥

ఇతి శ్రీచన్ద్రశేఖరేన్ద్ర   -సరస్వతీ-సుప్రభాతాష్టకం   సమ్పూర్ణమ్  ।

